
Gaixotasun periodontala 

Higienea da hortz-oien osasunari eusteko era, eta espezialista kalteak larriago ez bihurtzeko bidea 

Jabier Agirre 

Azken bi txandetan hasitako zikloarekin bukatzeko, hortzen higieneari eta txantxarrari buruko lanen ondotik, gaurkoa hortz-oien inflamazioari eskainiko diogu, periodontitisari alegia, horrek dakartzan ondorio eta kalteak aztertuz. 

Zer da periodontitisa? 

Oien hantura edo inflamazioa, eta ondoren agertzen den odoljarioa arazo larria izan daiteke. Zenbaitetan, hortz-plakan presente dagoen bakterioak gaixotasun periodontala -hitzez hitz, hortzen inguruko gaixotasun moduan azaldu genezakeen egoera- sorrarazten du. Egunero-egunero hortz-haginak eskuilarekin eta hortzetako hariarekin garbitzerakoan ez baldin badugu plaka hori behar bezala ezabatzen, pixkanaka gogortuz joango da, lertzo izenarekin ezagutzen den substantzia edo gai gogorra, harria bezain gogorra, bihurtzeraino. 

Bakterioen eraginez plakan sortzen diren toxinek oiak narritatu eta mindu egiten dituzte. Toxina horiek oien inguruan jarraitzen dutenez, leku mugatuan gainera, oiak pixkanaka hortz-haginetatik «askatuz» eta bananduz doaz, eta poltsa periodontalak esaten zaienak osatzen dira, gero eta toxina gehiago eta gero eta bakterio gehiago pilatzen dituzten poltsak. 

Gaitzak aurrera egin ahala, poltsa horiek zabalduz eta hedatuz doaz, eta plaka gero eta gehiago aurreratzen da, hortz-haginari eusten dion hezurra erabat hondatu eta txikitzen den arte. Eta hasieran hortza kolokan balego bezala nabaritzen badugu ere, hezurrarekiko lotura edo finkapena galtzen denean pieza hori erori egingo da, edo dentistak atera egin beharko du. 

Gaixotasun periodontalaren faseak 

Periodontitis modu asko daude, baina ohikoenen artean ondorengoak daude: 

GINGIBITISA. Hauxe da fase edo etaparik arinena. Oiak gorri-gorri daude, handituak eta erraz hasten dira odoletan. Normalean pertsonak ez du molestiarik sentitzen, hortzari eusten dion hezurraren galerarik ez dago, eta profesional batek tratatuz gero, eta neurri higieniko egokiekin, senda daiteke. 

PERIODONTITIS ARINA. Gingibitisa ez bada tratatzen, aurrera jarraitu eta periodontitis bat sor daiteke. Oraindik gaitza arina den arren, hasi da jadanik hezurra eta hortz-haginei eusten dien ehuna suntsitzen. Inguruko beste egitura batzuk ere handitzen dira, oiez gain. Hortzaren eta oiaren artean 4-5 mm-ko poltsak edo tarteak ikusten dira, baina oraindik ez da hortzen mugikortasunik nabaritzen. 

PERIODONTITIS MODERATUA. Aurreko etapetan neurririk hartzen ez bada, gaixotasuna azken faseetaraino iritsiko da. Fase horietan hezurraren eta ehunaren galera nahiko handiak izaten dira (%30-50 bitartekoak), eta poltsen sakonera 5-6 mmkoa izatera irits daiteke. Zenbait hortz pieza mugitzen hasiko dira. 

PERIODONTITIS AURRERATUA. Hortz-oietako egitura batzuen galera larria. Poltsa sakonak hortz-haginen eta oien artean, 6-7 mm baino handiagoak, eta batzuetan oiak atzera egiten du. Hezurraren euskarri lana galdu egin da, % 50 baino gehiago, eta ia hortz pieza guztiak «mugitzen» dira, batzuk beste batzuk baino gehiago. 

Prozesu horren faseak garatzeko denbora luzea behar izaten duen arren, bada gaztaroan agertzen den egoera berezi samar bat, gaztaroko periodontitis lokalizatua esaten zaiona. Heldu-gazteen gaitz moduan jotzen den kasu berezi samar honetan, plaka handiak, lertzo ugari eta poltsak sortzen dira hortz pieza jakin batzuen inguruan bakarrik (horregatik esaten zaio lokalizatua). 

Infekzioa ez bada garaiz tratatzen, hezur-galera eragingo du, eta horrek hortzak lasaitzea,eta agian erortzea ekarriko du (gaixoa oraindik ere aski gaztea izan arren). 

Sintomak eta alerta seinaleak 

Zenbaitetan, gaixotasun periodontalak inolako sintomarik eta minik ere eman gabe egin dezake aurrera. Eta aldizka dentistarengana egindako bisitaren batean, gaitzaren zantzuak ikusiko ditu hark gaixoaren ahoan. Horrela gertatuz gero, ordura arte gaitza antzeman ez bada ere, asko aurreratu gabe tratatzeko modua izango du dentistak (gaitz erdi). 

Hauek dira gaixotasun periodontalaren sintoma nagusiak, eta baita gaitzaren susmoa pitz dezaketen alarma zeinu batzuk ere: 

a) Oi bigunak, handituak edo gorrituak. 

b) Sarritan odoletan hastea, hortzak eskuilatzean edo haria pasatzean. 

d) Hortzetatik «askatzen» diren oiak. 

e) Hortz lasaiak, mugikorrak edo behar baino gehiago bananduak. 

f) Zornea agertzea oiaren eta hortzaren artean. 

g) Ahoko hatsa (usain txarra), etengabea gainera. 

h) Hozka egitean hortz-haginak ez dira beti bezala ahokatzen. 

i) Hortz edo haginen bat ez da bere pareko kidearekin ondo egokitzen. 

Nola egin aurre gaixotasun periodontalari? 

Hortz-haginak egunean bizpahiru aldiz ondo garbitu eta eskuilatzea, eta hortzetako haria egunero erabiltzea oso lagungarriak izango dira gaixotasun periodontala saihesteko. 

Fluorrez eta E bitaminaz aberastutako hortzetako pastek lagun dezakete periodontitisari aurrea hartzen, bakterioen kontrako beren ekintza espezifikoari esker, fluorra hortzera eransten dutelako, eta baita, zenbaitetan, eduki dezaketen eragin antioxidatzaileagatik ere. 

Horrez gain, hiru edo sei hilean behin aho garbiketa profesionalak -dentista batek edo ahoko higienean aditua den norbaitek egina- ezinbestekoak dira gutako bakoitzarentzat iristeko zailak diren zokoetako plaka eta lertzoa mugitzeko, eta gaixotasun periodontalari sortzeko gune egokirik ez uzteko. Kuretajea izeneko karrakatze teknikari esker, adituak hortzaren eta oiaren artean sortu diren germen poltsa horiek ezabatuko ditu. 

